
Abstrak

Selain bidang Al Quran, Hadis, Akidah, Feqah, Tamadun Islam dan bidang Akhlak Islamiyah, Sirah
merupakan salah satu bidang yang penting dalam silibus mata Pelajaran Pendidikan Islam di
peringkat sekolah rendah dan menengah di Malaysia. Keperluan untuk memahami dan mengingati
peristiwa-peristiwa penting dalam kehidupan Nabi Muhammad SAW yang agak menyeluruh mungkin
menyukarkan pelajar sekiranya hanya membaca dan menghafal. Oleh itu, menggunakan diorama
sebagai kaedah inovasi alat pengajaran dan pembelajaran dalam mata pelajaran Pendidikan Islam
adalah strategi yang berkesan untuk meningkatkan penglibatan dan pemahaman pelajar. Diorama
membolehkan pelajar memvisualisasikan dan berinteraksi dengan bahan pembelajaran dalam format
tiga dimensi, menjadikan konsep-konsep abstrak lebih nyata dan mudah difahami. Pendekatan
praktikal ini bukan sahaja membantu dalam menghafal, tetapi juga menggalakkan kreativiti, kemahiran
motor, dan pembelajaran secara kolaboratif. Dengan melibatkan pelajar dalam proses mencipta
diorama—melalui aktiviti seperti mewarna, memotong, dan menampal—mereka akan menggunakan
pelbagai deria dan proses kognitif, yang boleh membawa kepada pemahaman yang lebih mendalam
terhadap bahan pembelajaran. Hasil kajian atas penggunaan diorama serta Latihan pengukuhan
dalam kelas Tingkatan 1 sebagai kaedah inovasi telah membuktikan pelajar lebih mudah memahami
bidang Sirah (Tajuk: Riwayat Hidup Nabi Muhammad) serta proses pengajaran dan pembelajaran
matapelajaran Pendidikan Islam jadi lebih menyeronokkan.

Kata Kunci: Sirah; Diorama; Inovasi Pengajaran dan Pembelajaran

Pengenalan

Inovasi di dalam bidang pendidikan bukanlah satu perkara yang baharu. Saban hari penggunnan
inovasi di dalam Pendidikan semakin meluas dan pelbagai cara telah digunakan untuk pelbagai
tujuan. Bidang Pendidikan Islam juga tidak ketinggalan, di mana pelbagai ciri inovasi telah disuntik ke

dalam proses pengajaran dan pembelajaran.Salah satunya ialah penggunaan diorama. Menurut
Rahmawati & Sati (2021) diorama merupakan gambaran tiga dimensi dari suatu pemandangan atau
adegan yang direplikasi dalam ukuran yang lebih kecil dengan maksud untuk mengilustrasikan
sebuah peristiwa atau situasi tertentu, dengan tujuan untuk mempamerkan aktiviti yang sesuai dengan
kejadian sebenarnya. Augustina (2021) pula menjelaskan bahawa diorama merupakan medium yang
dapat memberikan pengetahuan dan pemahaman yang boleh dilihat secara langsung dari seluruh
arah dan serupa dengan keadaan yang sebenarnya. Selain itu, diorama juga menggalakkan
pembelajaran kolaboratif dan kemahiran kreatif pelajar. lanya melibatkan kerjasama antara pelajar
bukan sahaja mengukuhkan kemahiran sosial, malah menggalakkan pemikiran kritis untuk
mengeluarkan idea penting berdasarkan objek yang dilihat (Idris, 2024). Oleh itu, dapat dibuat
kesimpulan bahawa diorama adalah gambaran tiga dimensi dari pemandangan atau adegan yang
dibuat untuk merepresentasikan kejadian atau situasi sebenar. Kelebihannya ialah ia memudahkan
pemahaman para pelajar serta dapat meningkatkan daya kreativiti mereka di masa akan datang.

Objektif Inovasi

Dioarama ini direka bertujuan untuk memudahkan pemahaman para pelajar tentang peristiwa
sebelum dan selepas kerasulan serta akhlak Nabi Muhammad saw. Secara asasnya, para pelajar
telah mempunyai pengetahuan bahawa Nabi Muhammad saw adalah rasul yang terakhir. Objektif ini
adalah selaras dengan Standard Pembelajaran Pendidikan Islam Tingkatan 1 iaitu menyatakan
riwayat hidup Nabi Muhammad saw, menjelaskan peristiwa-peristiwa penting dalam kehidupan Nabi
Muhammad saw (sebelum dan selepas kerasulan) dan menerangkan akhlak Nabi Muhammad saw.
Di akhir proses pengajaran dan pembelajaran, para pelajar diharap dapat menulis biodata Nabi
Muhammad saw di dalam peta i-think, menerangkan lima peristiwa penting sebelum dan selepas
kerasulan Nabi Muhammad saw dan menulis dua ikhtibar daripada peristiwa penting sebelum dan
selepas kerasulan Nabi Muhammad saw.

Pendekatan dalam Inovasi
i) Novelty

- Diorama memainkan peranan penting dalam pendidikan dengan menyediakan
alat visual yang berupaya untuk meningkatkan pemahaman murid.

i) Creativity

- Penggunaan diorama menggunakan imej bergambar amat kreatif untuk menarik
minat pelajar disamping berfungsi sebagai bahan bantu mengajar yang membantu
pemahaman pelajar

iii) Innovativeness

- Kesedaran Inovasi visualisasi dalam Pengajaran dan Pembelajaran (PdP) yang
meningkatkan daya kreativiti pelajar serta menggalakkan kolaborasi pelajar dalam
kumpulan

iv) Applicability

- Bukan sahaja boleh digunakan sebagai bahan bantu mengajar subjek Pendidikan
Islam, boleh juga menghasilkan diorama untuk subjek teras yang lain seperti Sains,
Geografi, Bahasa Melayu dan lain-lain

V) Impact

- Diorama dapat memudahkan pelajar memahami teori kompleks yang diajar Guru
kerana ia adalah sejenis binaan tiga dimensi (3D) berfungsi sebagai Replika yang
mengandungi pelbagai objek untuk menggambarkan situasi sebenar.

Rajah 1: Rancangan Pengajaran Harian

